
[0282]                 ONBIKENDE MIDFRYSKE SKRIUWERS (V) 

 

15. Æ:I:P:M:E: is it ûnderskrift fan in fers Op dy booskery van Knillis Marten van 

Haersma en Wiskjen van Bouricius for dy preekstoel west op Terbant dy 25 janry: in 't 

jyer 1756, dat yn hânskrift op it Friesch Genootschap biwarre wurdt (1756Av). De 

printe fersy fan it fers (1756A) stiet efter yn : Eydyllium epithalamicum in nuptias 

Cornelii Martini ab Haersma cum Wiskiam â Bouricio domvm dvceret. Dêr hat it fers 

it ûnderskrift A:J:P:M:E:, mar yn de beide eksimplaren C 7763 IX en XII op de 

P.B. yn Ljouwert is it printe ûnderskrift mei de hân forbettere ta Æ:J:P:M:E.:, en 

wy meije dus wol oannimme, dat it hânskrift de goede lêzing hat. De trouwerij is 

yn Terbant, dat mei Lúnbert, Tsjalbert en Gersleat ien tsjerklike gemeente foarme 

dy't gearfoel mei de boargerlike gemeente Ængwirden. It leit dan ek yn de reden 

om foar de Æ fan it ûnderskrift oan Ængwirden to tinken. Yn 1756 wie yn 

Ængwirden doomny: Engel Meinarda, en yn omkearde folchoarder moat 

Æ.I.P.M.E. dus lêzen wurde as: E(ngel) M(einarda) P(astor) I(n) Ængwirden). 

   Neffens Romein syn Naamlijst is Engel Meinarda berne yn Mitselwier yn 

febrewaris 1725. Hy moat dus deselde wêze as de Engel, soan fan Meine Lijkles, 

Notaris Publicus, en Fiscaal van Oostdongerdeel, dy't op 18 febr. 1725 yn Mitsel-

wier doopt wurdt. Trou-, doop- en lidmateboeken fan Mitselwier fan foar 1724 

binne net biwarre bleaun, mar yn de lidmatelist fan 1 jann. 1724 fine wy: Meine 

Lijkles, Ontvanger van Nieuwkerk, Morra, en Oostrum: Procureur voor 

den Geregte van Oostdongerdeel, en dêrûnder: Antje Engels. syn Wijf. Op 30 jann. 

1725 wurdt Meijne Lijckles ynskreaun yn it matrikel fan de notarissen 
1
).

 
Wy fine yn 

it mitselwierster doopboek nei Engel noch de doop fan fjouwer jongere bern fan 

Meine Lijkles: Gertie (4 sept. 1729), Maaike (29 july 173l), Maaike (24 maeije 1733) 

en Hans (7 sept. 1738). Aldere bruorren fan Engel moatte west ha de ontfanger 

Hillebrant Meynarda (berne ± 172l) 
2
),

 
dy't op 26 sept. 1745 yn Mitselwier mei Tetje 

de Vries fan Dokkum trout, en Lijckle Meinarda dy't yn 1754 luitnant is 
3
). Yn de 

lidmatelist fan 14 maert 1746 wurdt Meine Lijkles net mear neamd. Antje Engels 

komt yn dy list noch al foar; en yn de listen fan 175l en fan 1765 stiet se wer, mei de 

tafoeging: Weduwe van de Fiskaal Meinerda. Meine Lijkles liket nei syn dea (tusken 

1738 en 1746) de skaeinamme fan syn bern krige to hawwen. 

   Op 15 maert 1744 wurdt de yn febr. 1725 berne Engelbertus Meinerda Metselwiero 

Frisius ynskreaun yn it matrikel fan de frentsjerter akadeemje. Hy wurdt yn Frentsjer 

as lidmaet fan de tsjerke oannommen op bilidenis op 18 juny 1747. Neffens it 

frentsjerter lidmateboek hat er dêr op 30 juny 1749 attestaesje krige "tot Examen te 

Franeker". Dat eksamen by de klassis Frentsjer hat er dien op 1 septimber 1749 
4
).

 
Op 

16 novimber 1749 fine wy yn it lidmateboek fan Mitselwier: Engelbertus Meinerda S. 

S. Min. Candid: met attestatie van Franeker, mei yn de marge de oantekening : 

geroepen & vertrokken als Leeraer na de klejne grytenie. Yn de lytse gritenij 

Ængwirden wurdt er op 21 juny 1750 to Tsjalbert bifêstige, wylst er op 28 juny 

dêroan syn yntrérede hâldt yn Terbant, dêr't er op 12 juny 1757 ek ôfskie nimt 
5
).

 
Syn 

folgjende gemeente Molkwar hat net lang wille fan him hawn: op 26 juny 1757 docht 

er dêr syn yntré, om op 20 novimber 1757 alwer ôfskie to nimmen 
6
). Syn fierdere 

libben hat Meinarda yn Hallum stien, dêr't er op 4 desimber 1757 syn yntré docht en 

op 9 juny 1788 ("oud 63 jaren 4 maanden") "in een overval zeer schielijk" forstoarn is 

by Age Sixma oan hûs 
7
),

 
syn widdou bliuwt efter mei twa bern 

8
).

 

   Meinarda liket yn Ængwirden frijfeint bleaun to wêzen; wy fine by doop en 

lidmaten gjin spoar fan frou of bern; wol wurdt op 19 jann. 1752 Gertie Meinarda 

(doomny syn suster) dêr lidmaet op bilidenis 
9
). Yn Hallum, dêr't er wakkere 

 
1) MMM op Ryksarchyf, Ljouwert. 

2) Yn de bylagen fan de Sivile Sentinsjes fan it Hof fan Fryslân wurdt Hillebrand Meinarda 

as tsjûge neamd yn Informatien fan 5 sept. 1753 ("oud in het 33ste jaar") (Siv. Sent. 828-11), 

fan 25 sept. 1759 ("out in 't 39 Jaar") (Siv. Sent. 866-10), en fan 15 okt. 1760 ("old in 't 40
e
 

Iaar") (Siv. Sent. 877-3). 

3) Bylagen fan de Sivile Sentinsje 834-3 (26 okt. 1754). Impetranten binne: "Jan Galtema 

Secretaris van Hemelumer Oldephaardt te Coudum; en Antie Engels wed
e
 wijlen de Notaris 

Meine Lijckles te Metzelwier, voor haar en als Moeder en Voogdesse over haar minderjarige 

kinderen; Sampt Hillebrand Meinarda Procr: Postulant aldaar; Lijckle Meinarda Luitnt; En 

Engel Meinarda V: D: Minister te Tjalbert Erfgenamen van hun wijlen Vader Meine Lijckles 

voornoemt". 

4) Hannelingen fan de klassis Frentsjer 1734-1777 (op Tsjerklik Archyf yn Den Haech).  

5) Romein, Naamlijst, p. 604. 

6) Romein, Naamlijst, p. 406.  

7) Romein, Naamlijst, p. 114.  

8) Boekzaal 1788, juny, p. 729. 

9) Tsjerkeboek Ængwirden, nr. 2. Houliken út dy tiid binne net optekene. 

forneamd west hawwe moat as ljepper 
1
), trout ds. Engel Meinarda op 19 maert 1769 

mei Amelia Henrietta Wilhelmina de Sigers ter Borgh, berne ± 1733 
2
) yn 

Langwar(?) as dochter fan Jan Reint de Sigers ther Borgh en Eduarda Lucia van Haren 
3
);

 
hja wie in, folle jongere, nicht fan de dichters Willem en Onno Zwier van Haren 

4
),

 

en hie earder troud west mei de op 6 maert 1766 forstoarne ds. Elbertus Noordbeek 

fan Marrum 
3
). Breid en brêgeman wenje neffens it hallumer trouboek "beide tot 

Hallum". Der steane fjouwer bern út dat houlik yn it hallumer doopboek: Jan Poppe 

Andræe (berne 8-10-1770, doopt 14-10-1770), Vrouk Elizabeth Titia (berne 28-1-

1772, doopt 9-2-1772), Anna Theodora (berne 28-1-1773, doopt 31-1-1773), en 

Vrouk Elizabeth Titia (berne 21-6-1774, doopt 26-6-1774). Jan Poppe Andræe en 

Anna Theodora moatte by Meinarda syn dea noch libbe ha 
5
). 

   It fryske fers by de brulloft fan Knillis Marten van Haersma en Wiskjen van 

Bouricius yn 1756 is, sa't wy al seine, skreaun yn de tiid, doe't Meinarda doomny yn 

Ængwirden wie. - Hy sil, nim ik oan, it pear sels ek troud hawwe (en hy doopt yn febr. 

1757 in dochter fan har) - It is it lêste fers fan in bondeltsje fan trije brulloftsfersen by 

dy gelegenheit. De earste twa (in latynsk en in hollânsk fers) binne fan ds. Petrus 

Nota, dy't fan 1754 ont 1766 yn Aldeboarn stie. 

   It hânskrift fan it fers op it Friesch Genootschap is mei deselde hân skreaun as guon 

stikken út tsjerkeboeken dy't Meinarda skreaun hawwe kin. Mei dyselde hân skreaun 

founen wy yn tsjerkeboek nr. 2 fan Ængwirden in list fan oannommen lidmaten fan 

17 jann. 1751 ont 6 febr. 1757 (mei it opskrift "Namen der Ledematen van de 

Gemeente des Heren Jesu Christi in Ængwirden, die van mij E: Meinarda in den tijd 

mijner Bedieninge op belijdenisse des geloofs of met attestatie zijn aangenomen"), in 

list fan doopten fan 6 sept. 1750 ont 10 april 1757 (mei in soartgelikens opskrift), en 

in stikmennich tsjerkeriedsôfrekkens dêr't Meinarda syn namme ek mei ûnder stiet, yn 

it doopboek fan Molkwar it stik fan 21 aug. 1757 ont 13 nov. 1757 (wer mei opskrift 

fan Meinarda); en yn Hallum, dêr't yn 1772 nije boeken bigjinne, yn it doopboek it 

stik fan 3 maeije 1772 ont 1 juny 1788 en yn it trouboek it stik fan 8 maeije 1772 ont 

18 maeije 1788. Alles meiinoar mear as genôch biwiis, dat Engel Meinarda it 

hânskrift fan syn fers op it F.G. sels skreaun hat. 

   De hânskriftlike forbetteringen yn de printe tekst - yn twa eksimplaren op 

 
1) Yn de Friesche Volks-Almanak voor het jaar 1852, 17

de
 jg. (Sneek 1851), skriuwt Dr. 

H.G. Cannegieter op p. 25-26: Ds. Meinarda was beroemd wegens zijne bedrevenheid in het 

springen. Hij bezocht den heer Sixma dikwiils, en had dan de gewoonte om den kortsten weg 

te nemen. Met eenen polsstok gewapend, achter de pastorie uitgaande, door eenige 

landerijen, sprong hij met den pols over de Hallumer trekvaart, op eene plaats, waar vroeger 

een zet geweest was, en dus de vaart eenigzins naauwer was dan thans. 

2) Liifrinteregisters dl. Ill, nr. 10971; de doopboeken fan Langwar út dy tiid binne der net 

mear. 

3) Mr. H.L. Hommes, De Sigers ther Borch, yn: De Nederlandsche Leeuw, 1959, kol. 199-

200. 

4) Stamboek van den Frieschen Adel I, p. 146, en II, p. 92. 

5) Liifrinteregisters dl. IV, nr. 13754 en 13755 (4-12-1781); Bylagen Sivile Sentinsjes fan it 

Hof fan Fryslân 1021-3 (15 july 1786), en 1125-7 (20 des. 1803); en Boekzaal 1788, juny, p. 

729. 

de P.B.: C 7763 IX en XII 
1
)

 
-

 
jowe to min om as forlikingsmateriael tsjinje to 

kinnen. Hja kinne hiel skoan troch de skriuwer sels oanbrocht wêze, mar it is op 

himsels net útsletten, dat in oar it dien hat. 

Tony Feitsma. 

 

 

 

 

 

 
1) Yn de noaten yn Estrik XXI, s. 168-170, binne inkeld de forbetteringen by C 7763 XII 

forantwurde. 


